
Vandag is Opstandingsondag – partytjiedag. As Goeie Vrydag die oorwinning is, is Opstandingsondag die partytjie na die tyd. As Goeie Vrydag die dag is waarop die eindfluitjie blaas vir ’n oorwinning, is Opstandingsondag die dag waarop die beker oorhandig word sodat almal dit kan sien. As Goeie Vrydag die laaste eksamen is, is Opstandingsondag die gradeplegtigheid sodat almal dit kan weet – Hy het dit reggekry, Hy het dit verdien, Hy het gewen ←  DIT IS VOLBRING!

Kom ons lees wat daardie Sondag gebeur het.

Lukas 24:1-12
1Die Sondagmôre baie vroeg het die vroue na die graf toe gegaan met die reukolie wat hulle reggemaak het. 2Daar kry hulle die klip weggerol van die ingang van die graf af; 3en toe hulle ingaan, het hulle nie die liggaam van die Here Jesus gekry nie. 

Ekskursie: Kan julle onthou wie die klip weggerol het? En hoekom? Is die klip weggerol vir Iemand om uit te kom? Of vir iemand om in te gaan?
Luister bietjie hoe word dit in Matteus 28 beskryf:
Na die sabbatdag, toe dit die Sondagmôre begin lig word, het Maria Magdalena en die ander Maria na die graf gaan kyk. 2 Skielik was daar ’n geweldige aardbewing. ’n Engel van die Here het van die hemel af gekom, na die graf toe gegaan, die klip weggerol en daarop gaan sit. 3 Sy voorkoms was so blink soos weerlig en sy klere so wit soos sneeu. 4 Van skrik vir hom het die wagte gebewe en soos dooies geword. 5 Toe sê die engel vir die vroue: “Julle moet nie bang wees nie. Ek weet julle soek Jesus wat gekruisig is. 6 Hy is nie hier nie, want Hy is uit die dood opgewek, soos Hy gesê het. Kom nader en kyk: daar is die plek waar Hy gelê het. 7 Gaan gou en sê vir sy dissipels: ‘Hy is uit die dood opgewek, en Hy gaan julle vooruit na Galilea toe. Daar sal julle Hom sien.’
Het julle gehoor? – Jesus was klaar uit die graf uit teen die tyd dat die klip weggerol is! Die klip is weggerol sodat die vroue kan IN-gaan! Sodat die mense kan SIEN dat Jesus nie meer daar is nie! Maar Hy het self uitgekom, deur die toe graf, verby die wagte – ongelooflik!

4Hulle het nie geweet wat om daarvan te dink nie. Meteens staan daar by hulle twee manne met blink klere aan. 5Die vroue het groot geskrik en met hulle gesig na die grond toe gebuig. Toe sê die manne vir hulle: “Waarom soek julle die Lewende by die dooies? 6Hy is nie hier nie. Hy is uit die dood opgewek. 

Onthou hoe Hy met julle gepraat het toe Hy nog in Galilea was 7en gesê het: Die Seun van die mens moet uitgelewer word in die hande van sondige mense, gekruisig word, en op die derde dag opstaan.”
8Toe het hulle sy woorde onthou 9en van die graf af teruggegaan en al hierdie dinge vir die elf en al die ander vertel. 10Die vroue was Maria Magdalena en Johanna en Maria die ma van Jakobus. 

Ook die ander vroue saam met hulle het dieselfde dinge aan die apostels vertel. 11Maar vir hulle het hierdie verhaal na onsin gelyk en hulle het die vroue nie geglo nie.
12Petrus het egter opgespring en na die graf toe gehardloop. Toe hy daar vooroor buk, sien hy net die doeke.

VOL VERWONDERING[footnoteRef:1] OOR WAT GEBEUR HET, IS HY TERUG HUIS TOE. [1:  02403  qauma,zw impf. evqau,mazonÈ fut. qauma,somaiÈ 1aor. evqau,masa( pass. evqauma,sqhnÈ fut. pass. qaumasqh,somai 
(1) intrans. 
(a) as expressing human response when confronted by divine revelation in some form wonder, be astonished, marvel (MT 9.33); 
(b) w. o[ti foll. be astonished or surprised that (GA 1.6); 
(2) trans. 
(a) admire, wonder at something (AC 7.31); 
(b) be amazed or marvel at someone (LU 7.9); 
(c) pass. be filled with wonder, be amazed (RV 17.8); ] 


Petrus, die een wat Jesus verloën het, die een wat gesê het: “Ek ken Hom nie”, die een wat elke dag saam met Jesus geloop het en alles gesien het wat Hy gedoen het, alles gehoor het wat Hy gesê het, Petrus is VOL VERWONDERING oor die opstanding van Jesus Christus!

Is ons nog? Is ek en jy? Is ons nog in VERWONDERING? Die Griekse woord word in Engels vertaal met ‘marvel, amazed, astonished’. Petrus is VOL VERWONDERING, hy is ‘AMAZED’.
Jesus was dood en Hy lewe weer! Die graf is leeg! Hy is sterker as die dood! Dink jou dit in – sterker as die dood! Petrus is VOL VERWONDERING.

Is dit ons reaksie op Paasnaweek? Is dit ons reaksie op GOEIE Vrydag? Is dit ons reaksie op die opstanding? 
GOD word mens.
GOD gaan dood – vir mense
GOD oorwin die sonde – vir altyd
GOD word weer lewendig
En dit geld ook vir MY en van MY!
EK het die dood oorwin – deur Jesus
EK het die sonde oorwin – deur Jesus
EK gaan vir ewig leef – deur Jesus
Hoe kan ek nie verwonderd wees nie? Hoe kan dit NIE my lewe permanent verander nie?
Miskien moet ons weer ’n slag tot stilstand kom. Miskien moet ons elke dag opstaan en vir onsself in die spieël kyk en vir onsself sê:
GOD het vir my doodgegaan.............
GOD het vir my lewend geword........
Hoe gaan EK vandag leef? Wat gaan ek vandag doen? Hoekom? Hoe?

Petrus het VOL VERWONDERING huis toe gegaan. Mag ek en jy ook vandag huis toe gaan – VOL VERWONDERING, AMAZED deur God. En mag dit ons hele lewe verander!

Want ’n lewe van verwondering lyk anders as wat baie mense se lewens vandag lyk. Dink bietjie: hoe lyk iemand wat verwonderd is? Hoe klink iemand wat verwonderd is? 

Hoe is ’n kind wat verwonderd is, hoe is ’n kind wat iets ‘amazing’ sien of beleef? Jy kan dit SIEN en jy kan dit HOOR! Hulle is dalk vir ’n rukkie stomgeslaan, maar daarna kan jy hulle nie stil kry nie! En hulle is nooit weer dieselfde nie...

Is dit ek en jy? Is ons nog verstom deur Paasnaweek, deur Opstandingsondag? En kan ander dit sien? Kan ander dit hoor? Kan ander dit beleef?

Mag die Here ons in verwondering hou, sodat die wonder van Paasnaweek nooit sal verflou nie!

Amen.

1
